
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 23/2009 – Woensdag 8 Julie 2009 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...


	1DEGNOS rus Boesman-leiers toe vir bediening 

2Ontwikkelingswerk vra vasbyt, vertel boer-vrou 

2Werkwinkel oor egskeidings- en huweliksbegeleiding 

2Life@Christ.music deel God se liefde deur musiek en sang 

3Werkwinkel oor egskeidings- en huweliksbegeleiding 

3Kerkbode soek nog baas 

3Ons bid vir die wêreld 

4Sondag Onder die Kameelboom 

4Windhoek se Dopper-dominee ernstig siek in Pretoria 

5Giggel 




	
	Hulle verjaar!
· Marina Coetzee (Pionierspark):  Donderdag 9 Julie; 061-243434; whjc@iway.na 

· Johann Combrinck (Warmbad): Woensdag 15 Julie; 081 295 3090; johannc@iway.na
· Corlea Blom (Walvisbaai-Meersig): Woensdag 15 Julie; 0813453134; jjblom@iway.na 
Beroepe nuus
· Ds Hennie Burder (Windhoek-Wes) het die beroep na Lutsville aanvaar. 
· Ds Dries Coetzee (Oos-London-Noord) is na Keetmanshoop beroep.



DEGNOS rus Boesman-leiers toe vir bediening TC "DEGNOS rus Boesman-leiers toe vir bediening" \f C \l "1" 
“Ek vertrou jou met die evangelie. Hoekom vertrou jy nie hierdie mense daarmee nie?” Dit was die vraag wat kollega Hendrik van Zyl by die Here gehoor het toe hy wou skop teen die bemagtiging van Boesmans om evangeliste te wees. Die hele worsteling staan teen die agtergrond van om die Diens en Getuienis Sentrum vir die Noord-ooste (DEGNOS) op Grootfontein van die grond af te kry.

DEGNOS lei tans Boesman-studente op om hul eie mense in hul eie taal te bedien. Die opleiding is by die Sentrum vir Kontekstuele Teologie aan Tukkies geakkrediteer. Terwyl die eerste groep van 27 studente opgelei word deur dosente wat periodiek van Pretoria af kom, word ’n span Namibiërs terselfdertyd opgelei om as dosente geakkrediteer te word. Koos en Amanda Engelbrecht, Dirk de Vos en Hendrik van Zyl is tans die dosente-in-wording.


Hendrik vertel dat dit nogal ’n uitdaging is om die akademiese materiaal te verwerk sodat dit bevatlik is vir die studente sonder om die standaard van UP te kompromiteer. Uit die 27 studente wat tans die opleiding deurloop, is slegs 15 amptelik by UP ingeskryf. Die ander voldoen nie aan die akademiese toelaingsvereistes nie. Hulle sal dus ook nie die geakrediteerde diploma kan ontvang aan die einde van die kursus nie. Tog sal hulle na verwagting oor bepaalde vaardighede beskik wat hulle baie in die bediening sal help. (Nogal anders as wat mens soms elders sien! Dikwels sien mens ouens wat die papiere het maar hulle kry nie die job gedoen nie. Hopenlik gaan DEGNOS ’n paar ouens wat nie noodwendig die papiere kan kry nie, help om die job te doen!)


Die studente word elke twee maande vir ’n week op Grootfontein saamgetrek vir ’n kontak-sessie. Tussenin doen hulle prakties in hulle plaaslike geloofsgemeenskappe. Die DEGNOS-span mentor die leiers. Só spandeer Hendrik byvoorbeeld een uit ses weke op Tsumkwe om die geestelike leiers dáár by te staan. Nie net NG-lidmate vind by die opleiding baat nie. Daar is ook AGS en Agapé studente – jonk en oud, selfs ’n blinde student!


Deur hierdie bemagtigingsprogram van DEGNOS verseker hulle bediening aan 5000 mense per maand deur die 27 geestelike werkers wat toegerus word.
Na inhoud
Ontwikkelingswerk vra vasbyt, vertel boer-vrou TC "Ontwikkelingswerk vra vasbyt, vertel boer-vrou" \f C \l "1" 
God verander mense! Op die pad van opheffingswerk lê baie teleurstellings en wag, maar as jy vasbyt sien jy dat God lankal voorsien het waar daar nood is. Aan die woord is Tannie Esperance Mouton, boer-vrou uit die Otavi-distrik. Sy vertel dat hulle geruime tyd reeds probeer het om iets van ewigheidswaarde te doen. Van die begin af was die fokus op die totale mens, en só het sy met geletterdheidsklasse begin. Vir die vroue het die lees- en skryfklasse egter nie gewerk nie. Sy het gevind naald- en borduurwerk het veel meer daartoe bygedra dat vrouens ’n gevoel van eiewaarde ontwikkel.

Wanneer plaaswerkers oortree het, het sy en haar man altyd probeer om rehabiliterend te werk in plaas van om iemand net weg te jaag. In die proses is baie foute gemaak, vertel Tannie Esperance. Soms het hulle te gou verantwoordelikheid aan mense oorgedra. Deurgaans was die langtermyn doel om mense se vermoëns en daardeur hulle eiewaarde te ontwikkel.


Tannie Esperance moes algaande leer wat volharding beteken. Die prys was soms hoog. Van die bure het soms die Moutons se werkers vals beskuldig ten einde die werk te ontmoedig. Dinge het al só erg gegaan dat die polisie se hulp ingeroep is om aantygings as vals te ontbloot! “Maar,” sê Tannie Esperance, “God verander mense!” Sy is daarvan oortuig dat opheffingswerk wat met suiwer motiewe aangepak word, vrugte dra!

Uiteindelik het die Moutons se bemoeienis vrug gedra deurdat ’n geloofsmeenskappie onder die plaaswerkers ontstaan het. Nadat hulle gebid het vir ’n leier, het ene Andrew die roepstem van die Here gehoor. Hy is nou een van DEGNOS se studente. Hy vertel: “Toe ek elf jaar terug begin werk het, het ek nuwe moed gekry. Ek het ’n nuwe lewe saam met God. Ek kan sien mense se houding teenoor my het verander sedert ek met opleiding begin het.”
Na inhoud
Life@Christ.music deel God se liefde deur musiek en sang TC "Werkwinkel oor egskeidings- en huweliksbegeleiding" \f C \l "1" 

 TC "Life@Christ.music deel God se liefde deur musiek en sang" \f C \l "1" 
· Christa Louw, Musiekkoördineerder van Windhoek-Oos gemeente - oosmusiek@africaonline.com.na
Sewe jaar gelede het een van ons gemeente se kinders, Michelle le Roux, tóé ‘n graad 5 leerling by Eros Laerskool, kom vra of van ons musiekmense nie by hulle skool wil help met die saamsing van christelike liedjies nie.  So het dit gekom dat ‘n paar van ons eers pousetye sommer buite in hul vierkant saam met die skool gesing het.  Gou het die groep vergroot en het ons op ‘n meer geörganiseerde manier en per afspraak ook by ander skole begin saamsing. Dit het uitgekring na o.a. Suiderhof, waar ons soms gebibber het in die winter buitekant hul skoolgebou. Maar die kinders en onderwysers het gesing, gedans en ge”rap” dat die stof letterlik staan!

Ons besoek tans ‘n hele paar laerskole op ‘n gereelde basis – Dagbreek, Peoples Primary, Pionierspark, St Paul College, Suiderhof, Van Rhyn.  Ons was ook al by senior groepe soos Beautiful Kidz Namibia (Skool vir VIGS-wesies en weerlose kinders), Windhoek High School en Eros Meisieskool. Ander besoekpunte was Orban Primary, Eros Primary, Windhoek Gymnasium, Michelle Mclean Primary, Khomas Primary.

Soos ons naam ook sê, glo ons dat ware lewe net by Christus is en daarom is ons groep se visie om God se liefde, soos ons dit ken in Jesus Christus, te deel met ander deur musiek en  sang. 
Ons sing ‘n verskeidenheid van lof- en aanbiddingsliedere,in verskillende tale (ook Namibiese tale), leer teksgedeeltes d.m.v gebare aan en die “Jesus het my lief/Jesus loves me”-rap bly ‘n treffer. Alles gaan gepaard met baie aksies, springery en pret, maar ook rustige oomblikke. (“Celebrate” hou ons fiks!)

Die groep bestaan uit ‘n leier (op dié stadium een van Windhoek-Oos se dominees, André of Hendrik), voorsangers, klawerbord, baskitaar, kitaar, perkussie, ‘n Afrikatrom en ‘n persoon wat die transparante hanteer.  Soms vra ons sommer van die skoolkinders om ook voor te help wys.


Daar is twee Windhoekgemeentes se lidmate betrokke, maar dit sal wonderlik wees as meer mense geroep word uit verskillende gemeentes, om deel te raak van hierdie bediening, want daar is meer skole wat besoek wil en moet word as wat ons kan hanteer.

Verhoudings word gebou op grond van die déél van God se liefde m.b.v liedere en liggaamstaal.  Ons glo die Heilige Gees bêre die woorde en betekenis van liedere in die kinders en onderwysers se lewens om hulle te help om God te ken en te volg. Wat ‘n belewenis is dit nie elke keer nie!  God is voorwaar waardig om geprys te word.

KOM KUIER GERUS SAAM!
Besoekdatums en ander inligting is beskikbaar by Christa Louw, Musiekkoördineerder van Windhoek-Oos gemeente. 061-234885, 081 271 7038,  oosmusiek@africaonline.com.na
Na inhoud
Werkwinkel oor egskeidings- en huweliksbegeleiding TC "Werkwinkel oor egskeidings- en huweliksbegeleiding" \f C \l "1" 
Dr Nicky Alpaslan bied van 24 tot 28 Augustus vanjaar twee werkwinkels in Windhoek aan.
Op 24 en 25 Augustus fokus een werkwinkel op begleiding van persone in die post-egskeidingsfase. Hy sê egskeiding kan gesien word as die afsterwe van die huweliksverhouding. Oord hierdie afsterwe moet die betrokkenes rou ten einde die sielkundige skeiding sinvol af te rond. Post-egskeidingsberading is ’n terapeutiese ingrype wat betrokkenes help om oor die dood van hierdie verhouding te kom. Hierdie werkwinkel kos N$2,100.
Die tweede werkwinkel word van 26 – 28 Augustus gehou en fokus op huweliksvoorbereiding. Volgens dr Nicky is huweliksbegeleiding ’n hulp-diens gerig op pasgetroudes wat nodige aanpassings moet maak, sowel as op ouer getroude paartjies wat vasgeloop geraak het in hul verhouding. Die hulpdiens het opvoedkundige, terapeutiese en verrykende doelwitte voor oë waardeur paartjie nuwe vaardighede kan aanleer ten einde hulle probleme hok te slaan. Hierdie werkwinkel kos N$1,800.

Inskrywings vir beide werkwinkels sluit op 20 Julie 2009. Navrae kan gerig word aan Alta Vorback by avorback@gmail.com. Hierdie is ’n inisiatief van Apple Tree-pace (Parent and Child Empowerment) wat gesamentlik deur Alta en Louise Jankowitz op die been gebring is. Apple Tree-pace wil graag opleiding, bronne en onderwys-bemagtiging aan beide ouers en kinders sowel as professionele persone wat met ouers en kinders werk, bied. Gaan loer gerus in op hulle webblad: www.appletree-pace.com. 
Na inhoud
Kerkbode soek nog baas TC "Kerkbode soek nog baas" \f C \l "1" 
Kerkbode is steeds op soek na ’n redakteur nadat ds Danie Mouton nie die benoeming aanvaar het nie. Volgens Adri-Louise van Reenen, departementshoof by Kerkbode, is ds Anton Pienaar ondertussen as waarnemende redakteur aangewys tot tyd en wyl die pos permanent gevul is. Anton was vroeër predikant van Academia in Windhoek.
Die Algemene Taakspan Kerklike Media (ATKM) is saam met die moderatuur van die Algemene Sinode gemoeid met die verdere bestuur van die aanwysing van ’n nuwe redakteur.
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World 
Japan  Oppervlak 377,801 vk. km. bestaande uit 'n 3,000 km boog van vier groot eilande (Honshu, Hokkaido, Shikoku, Kyushu) en 3,000 klein eilande in die NW Stille Oseaan. Bergagtig - net 13% is geskik vir landbou. Bevolking (2000) 126,714,220. 'n Konstitutionele monargie met 'n parlementêre demokrasie. In die onlangse verlede is die regerings een na die ander gery met onthullings van korrrupsie en die sisteem is gediskrediteer. 'n Grootskaalse skoonmaak proses is van stapel gestuur om die situasie op te los. Die 50 jaar van stabiliteit en ekonomisie ontwikkeling sedert WOII het van Japan 'n ekonomiese supermag gemaak. Groeiende nasionalisme en die gereedheid om politieke mag uit te oefen in die Stille Oseaan het ongemak by buurlande ontlok - talle onthou nog die lyding onder die Japanese oorheersing voor en gedurende WOII. Tokoyo is die hoofstad met 34,5 milj inwoners geleë op 'n breuk wat aardbewings algemeen maak. Ander belangrike stede: Osaka 17.75m; Nagoya 5.1m; Sapporo 2.2m; Fukuoka 1.95m; Hiroshima 1.7m; Kitakyushu 1.53m; Sendai 1.3m; Okayama 1.1m. Verstedeliking 78%. Eens die wêreld se mees kragtige uitvoerekonomie ten spyte van die tekort aan natuurlike hulpbronne en olie. Groot beleggings van jan en alleman tesame met lae rentekoerse het geweldige beleggingsgroei in die wêreldekonomie tot gevolg gehad - ondersteun deur hoë eiendomswaarde. Die  1989 ineenstorting van die eiendomsmark in Japan het die wêreld in 'n resessie gedomple en veranderinge in Japan se ekonomiese beleid afgedwing. Werkloosheid en onstabiliteit het toegeneem, nogtans het die ekonomie dit reggekry om steeds 'n enorme handelssurplus te handhaaf. Die lae geboortekoers en 'n bevolking wat verouder is besig om die ekonomie negatief te beïnvloed.  Vryheid van godsdiens is gewaarborg onder die konstitusie. Die nasionalistiese beweging  om Shintoism te bevorder - wat gekoppel word aan die nuwe Keiser is besig om negatief hierop in te werk. Meer as 80% Japanese bely geen persoonlike godsdiens nie, maar meeste volg die voorskrifte en gebruike van voorvadervererende Boedisme, en die rituele van die politeïstiese Shintoisme. Baie volg die nuwere uitvloeisels van die twee strome: Soka Gakkai 17m, Risshokosekai 5.5m, Seicho no le 3.7m. Akkurate syfers van godsdiensverspreiding is moeilik om te bepaal, die volgende is ingeligte raaiskote: Boediste 85%, Shintoïste 90%; Boediste/Shintïste 69.61% Nuwe Godsdienste 24.43% nie-Godsdienstig/ander 4.27%; Christene 1.56%; Muslims 0.12%; Baha'i 0.01%

Loof die Here vir: 1 'n Nuwe openheid, ontlok deur 'n reeks rampe in die 1990's, soos die Kobe aardbewing en dreigende aardbewings in Tokoyo, die morele mislukkings in regringskringe, ekonomiese ineenstorting, werkloosheid ens. - nadat daar min ontvanklikheid was vir meer as 'n eeu. Toename in rebelsheod onder die jeug en opkoms van anti-sosiale en geweldadige kultusse het selfondersoek te weeg gebring. Bid dat die bankrotskap mense sal beweeg om die evangelie as alternatief te oorweeg. Bid ook vir die nodige evangeliste. 2 'n Groeienede gebedsaksie vir herlewing te same met pogings om versoening te bewerk tussen Christen groepe het positiewe impak gehad op kerkgroei. Talle bekerings is in die afgelope twee dekades aangeteken. Die Kerkinformasiediens in Japan het in hul 2000 sensus 7,814 nuwe kerke met 270,000 aanbidders aangeteken. 

Tree in vir: 1 Japan is in 'n ekonomiese en politieke krises agv die leierskap wat gefaal het. Die uitdagings is enorm, bid vir goeie leierskap en waagmoed om die sake aan te spreek. 2 Japan is 'n interessante mengsel van openheid en geslotenheid. Die magte geassosieer met voorvaderverering is nog nooit effektief hanteer nie. Bid vir: a) Die opbloei van die nasionalistiese Shintoisme wat enigiets wat as "nie Japanees" afgemaak kan word vyandiggesind is. Dit het 'n negatiewe uitwerking op evangelisasiewerk. Bid dat Christene sal vasstaan en nie onder die druk sal swig nie. Daar is talle subtiele pogings om Keiseraanbidding en materialisme te bevorder. b) Sosiale lewe. Die opregte, vriendelike hardwerkende Japanese is net te besig om ook tyd af te staan aan die evangelie. Min verstaan die kernwaardes en belydenisse van die Christelike geloof omrede dit ver verwyderd is van hulle leefwêreld - 'n persoonlike verlosser is vreemd aan hulle. Bid dat die Gees hulle harte sal voorberei vir wanneer die evangelie met hulle gedeel word. c) Nuwe godsdienste - die groei in Soka Gakkai en die ander godsdienset na WOII tot die 1960's - vrees om te getuig en komprimie met die wêreld deur Christene is die grootste struikelblokke in die bereiking van mense - dit terwyl daar jaarliks ongeveer 100 nuwe godsdienste, in die okkult ingebed, opspring. Bid dat die gees van verwarring verwyder sal word. d) Die jeug het grootliks hul rug gekeer op die waardes van hul ouers itv werksetriek en 'n najaag van materialsime en hedonisme. Bid dat die skokke wat die land tref 'n kentering sal bring. e) Die impak wat Christene maak op die magsblokke in die land is negeerbaar. Die tekort aan getuienis in die werkplek en besigheidswêreld is kommerwekkend - bid dat gelowiges getroue getuies sal wees van die hoop wat in ons woon. 

3 Die kerk in Japan het groei beleef tussen 1945 en 1960, maar beide Katholieke en Protestante se persentas skaars goedgemaak word deur nuwe bekeerlinge. Deurslaggewende deurbrake is steeds nodig veral in Protestantse kerke waar vermenging met die staatsgodsdiens Shintoisme steeds voorkom; bid vir die evangeliese beweging wat die hoofdraer van die evangelie geword het in sending en evangelisasie situasies. 

4. Swakplekke in die kerke: a) Tekort aan Bybelse lering - Christene het vernuwing in hul gees en gedrag nodig. Bid vir leiers wat die Waarheid in die eeu sal kan preek. 

b) Die minderheidsindroom - omrede hulle 'n klein minderheid is, is Christene geneig om na binne gerig te wees en is die sug na ooreenstemming dikwels verlammend. 

c) Nie-aktiewe lidmaatskap en afvalligheid bedreig die kerk. 

d) Te min werkbare aktiewe gemeentes - ten minste 70% van alle kerke se bywoning is minder as 30. Te veel hang van die pastore af. Bid veral vir die leiers wat dikwels sonder enig ondersteuning oor die weg moet kom.  
Na inhoud
Sondag Onder die Kameelboom TC "Sondag Onder die Kameelboom" \f C \l "1"  
Paulus reken dit het darem bietjie waarde om jou liggaam te oefen (1 Tim 4:8). Vir sommige lui ouens is dit dalk slegte nuus dat die Bybel só praat! Sondag koers die Kameelboom-gesprek ook in hierdie rigting. ’n Mens wat ná Pinkster leef, pas ook sy liggaam op! Onder die Kameelboom is ’n radio-inisiatief van die NGKN en saai Sondae om 12:00 op Kanaal 7 uit. 
Na inhoud 
Windhoek se Dopper-dominee ernstig siek in Pretoria TC "Windhoek se Dopper-dominee ernstig siek in Pretoria" \f C \l "1" 
Ds Johannes Bingel, predikant van die Gereformeerde Kerk in Windhoek, is tans baie ernstig siek in Pretoria. Sondag het die nuus gekom dat sy niere besig is om te versaak. Teen Maandag het sy seun inderhaas Pretoria toe gevlieg om by sy ouers te wees.

Teen gistermiddag het daar ’n dramatiese positiewe wending gekom. Betsie (sy vrou) laat weet uit Pretoria dat Johannes volgens die dokter “baie amper weg” was. Hy moes gister 8 liter vog binne-aars ontvang nadat hy aan baie erge dehidrasie gely het. Hoewel dialise aanvanklik oorweeg is, was dit teen gistermiddag nie nodig nie.


Clem het vanoggend met Betsie gepraat. Dit gaan steeds beter met Johannes, hoewel hy baie swak is. Betsie kan per sms bereik word by +27728592719.

- Dankie aan kollega Hein Schaaf wat ons met Johannes se toestand op die hoogte gebring het.
Na inhoud
Giggel TC "Giggel" \f C \l "1" 
Ouers wat duidelik nie dikwels in die kerk kom nie, besluit om een Sondag met die hele kroos die nagmaal by te woon. 

Met die bediening van die wyn, sê die seuntjie: "Cool pa, kyk, hulle het shooters!”
- Dankie, Annalize
Na inhoud
Met Feldstraat-liefde
Die Feldmuis
Kuier ook op ons webblad 
	26 bokse traktaatjies soek lift Windhoek toe!

By die Christelike Lektuurfonds (CLF) in Wellington staan 26 kartonne met traktaatjies in inheemse Namibiese tale wat geleentheid soek Windhoek toe.

· Kan jy dalk ’n paar oplaai?

· Weet jy van iemand wat ’n paar kan oplaai?

· Het jy kontak met ’n vervoerkontrakteur wat met ’n lorrie hierheen kom en dalk sommer almal kan oplaai?

Kontak asseblief vir Clem by clem@ngkn.com.na 
of 081 127 1608

Die Feldmuis sê…

